
1 Malaki ke dwara Israel ke vishay mein kaha huaa Yahowa ka bhari vachan.

2 Yahowa yah kahta hai, main ne tum se prem kiya hai, parantu tum poochhte ho, tu ne kis baat
mein ham se prem kiya hai? Yahowa ki yah vani hai, kya aisaav Yakub ka bhai na tha?

3 Taubhi main ne Yakub se prem kiya parantu aisaav ko apriya jaan kar uske pahadon ko ujaad
dala, aur uski bapauti ko jangal ke geeddon ka kar diya hai.

4 Edom kahta hai, hamara desh ujad gaya hai, parantu ham khandahron ko phir kar basayenge;
senaon ka Yahowa yon kahta hai, yadi ve banaye bhi, parantu main dha doonga; unka naam
dusht jati padega, aur ve aise log kahlayenge jin par Yahowa sadaiv krodhit rahe.

5 Tumhari aankhe ise dekhengi, aur tum kahoge, Yahowa ka prataap Israel ke sivane ki parli or bhi
badhta jaye.

6 Putra pita ka, aur daas swami ka aadar karta hai. Yadi main pita hoon, to mera aadar manna
kahan hai? Aur yadi main swami hoon, to mera bhay manna kahan? Senaon ka Yahowa, tum
yajkon se bhi jo mere naam ka apmaan karte ho yahi baat poochhta hai. Parantu tum poochhte
ho, ham ne kis baat mein tere naam ka apmaan kiya hai? Tum meri vedi par ashuddh bhojan
chadhate ho.

7 Taubhi tum poochhte ho ki ham kis baat mein tujhe ashuddh thahrate hain? Is baat mein bhi, ki
tum kahte ho, Yahowa ki mej tuchchh hai.

8 Jab tum andhe pashu ko bali karne ke liye sameep le aate ho to kya yah bura nahi? Aur jab tum
langde va rogi pashu ko le aate ho, to kya yah bura nahi? Apne hakim ke paas aisi bhent le aao;
kya vah tum se prasann hoga va tum par anugrah karega? Senaon ke Yahowa ka yahi vachan hai.

9 Aur ab main tum se kahta hoon, ishwar se prarthana karo ki vah ham logon par anugrah kare.
Yah tumhare haath se huaa hai; tab kya tum samajhte ho ki Parmeshwar tum mein se kisi ka
paksh karega? Senaon ke Yahowa ka yahi vachan hai.

10 Bhala hota ki tum mein se koi mandir ke kivadon ko band karta ki tum meri vedi par vyarth aag
jalane na pate! Senaon ke Yahowa ka yah vachan hai, main tum se kadapi prasann nahi hoon,
aur na tumhare haath se bhent grahan karoonga.

11 Kyonki udyachal se le kar astachal tak anyajatiyon mein mera naam mahaan hai, aur har kahi
mere naam par dhoop aur shuddh bhent chadhai jati hai; kyonki anyajatiyon mein mera naam
mahaan hai, senaon ke Yahowa ka yahi vachan hai.

12 Parantu tum log usko yah kah kar apvitra thahrate ho ki Yahowa ki mej ashuddh hai, aur jo
bhojanvastu us par se milti hai vah bhi tuchchh hai.



13 Phir tum yah bhi kahte ho, ki yah kaisa bada upadrav hai! Senaon ke Yahowa ka yah vachan hai.
Tum ne us bhojanvastu ke prati naak bhaun sikodi, aur atyachaar se praapt kiye hue aur langde
aur rogi pashu ki bhent le aate ho! Kya main aisi bhent tumhare haath se grahan karun? Yahowa
ka yahi vachan hai.

14 Jis chhali ke jhund mein narapshu ho parantu vah mannat maan kar Parmeshwar ko barja huaa
pashu chadhaye, vah shapit hai; main to maharaja hoon, aur mera naam anyajatiyon mein
bhayyogya hai, senaon ke Yahowa ka yahi vachan hai.

1 Aur ab he yajko, yah aagya tumhare liye hai.

2 Yadi tum ise na suno, aur man laga kar mere naam ka aadar na karo, to senaon ka Yahowa yon
kahta hai ki main tum ko shaap doonga, aur jo vastuein meri aasheesh se tumhein mili hain, un
par mera shaap padega, varan tum jo man nahi lagate ho is karan mera shaap un par pad chuka
hai.

3 Dekho, main tumhare karan beej ko jhidkoonga, aur tumhare munh par tumhare parvon ke yagy
pashuon ka mal phailaoonga, aur uske sang tum bhi utha kar phenk diye jaoge.

4 Tab tum janoge ki main ne tum ko yah aagya isliye dilai hai ki levi ke saath meri bandhi hui vacha
bani rahe; senaon ke Yahowa ka yahi vachan hai.

5 Meri jo vacha uske saath bandhi thi vah jeevan aur shanti ki thi, or main ne yah isliye usko diya ki
vah bhay manta rahe; aur usne mera bhay maan bhi liya aur mere naam se atyant bhay khata
tha.

6 Usko meri sachchi vyavastha kanth thi, aur uske munh se kutil baat na nikalti thi. Vah shanti aur
seedhai se mere sang sang chalta tha, aur bahuton ko adharm se lauta le aaya tha.

7 Kyonki yajak ko chahiye ki vah apne onthon se gyaan ki raksha kare, aur log uske munh se
vyavastha poochhein, kyonki vah senaon ke Yahowa ka doot hai.

8 Parantu tum log dharm ke maarg se hi hat gaye; tum bahuton ke liye vyavastha ke vishay mein
thokar ka karan hue; tum ne levi ki vacha ko tod diya hai, senaon ke Yahowa ka yahi vachan hai.

9 Isliye main ne bhi tum ko sab logon ke samhane tuchchh aur neecha kar diya hai, kyonki tum
mere margon par nahi chalte, varan vyavastha dene mein munh dekha vichaar karte ho.

10 Kya ham sabhon ka ek hi pita nahi? Kya ek hi Parmeshwar ne ham ko utpann nahi kiya? Ham
kyon ek doosre ka vishwasghaat kar ke apne poorvajon ki vacha ko tod dete hain?

11 Yahuda ne vishwasghaat kiya hai, aur Israel mein aur Yerushalem mein ghrinit kaam kiya gaya
hai; kyonki Yahuda ne birane devta ki kanya se vivaah kar ke Yahowa ke pavitra sthaan ko jo
uska priya hai, apvitra kiya hai.

12 Jo puroosh aisa kaam kare, uske tambuon mein se Yakub ka Parmeshwar uske ghar ke rakshak
aur senaon ke Yahowa ki bhent chadhane vale ko Yahuda se kaat dalega!

13 Phir tum ne yah doosra kaam kiya hai ki tum ne Yahowa ki vedi ko rone valon aur aahein bharne
valon ke aansuon se bhigo diya hai, yahan tak ki vah tumhari bhent ki or drishti tak nahi karta,
aur na prasann ho kar usko tumhare haath se grahan karta hai. Tum poochhte ho, aisa kyon?

14 Isliye, kyonki Yahowa tere aur teri us javani ki sangini aur byahi hui stri ke beech sakshi huaa tha
jis ka tu ne vishwasghaat kiya hai.



15 Kya usne ek hi ko nahi banaya jab ki aur aatmayen uske paas thi? Or ek hi ko kyon banaya? Isliye
ki vah Parmeshwar ke yogya santaan chahta hai. Isliye tum apni aatma ke vishay mein chaukas
raho, aur tum mein se koi apni javani ki stri se vishwasghaat na kare.

16 Kyonki Israel ka Parmeshwar Yahowa yah kahta hai, ki main stri-tyaag se ghrina karta hoon, aur
us se bhi jo apne vastra ko upadrav se dhampta hai. Isliye tum apni aatma ke vishay mein
chaukas raho aur vishwasghaat mat karo, senaon ke Yahowa ka yahi vachan hai.

17 Tum logon ne apni baton se Yahowa ko ukta diya hai. Taubhi poochhte ho, ki ham ne kis bate
mein use ukta diya? Is mein, ki tum kahte ho ki jo koi bura karta hai, vah Yahowa ki drishti mein
achchha lagta hai, aur vah aise logon se prasann rahta hai, aur yah, ki nyayi Parmeshwar kahan
hai?

1 Dekho, main apne doot ko bhejta hoon, aur vah maarg ko mere aage sudharega, aur Prabhu, jise
tum dhoondhte ho, vah achanak apne mandir mein aa jayega; han vacha ka vah doot, jise tum
chahte ho, suno, vah aata hai, senaon ke Yahowa ka yahi vachan hai.

2 Parantu uske aane ke din ki kaun sah sakega? Aur jab vah dikhai de, tab kaun khada rah sakega?
Kyonki vah sonaar ki aag aur dhobi ke sabun ke samaan hai.

3 Vah roope ka tane vala aur shuddh karne vala banega, aur leviyon ko shuddh karega aur un ko
sone roope ki nai nirmal karega, tab ve Yahowa ki bhent dharm se chadhayenge.

4 Tab Yahuda aur Yerushalem ki bhent Yahowa ko aisi bhayegi, jaisi pahile dinon mein aur
pracheenkaal mein bhavti thi.

5 Tab main nyaay karne ko tumhare nikat aaoonga; aur tonhon, aur vyabhichariyon, aur jhoothi
kiriya khane valon ke viruddh, aur jo majdoor ki majdoori ko dabate, aur vidhva aur anathon
par andher karte, aur pardeshi ka nyaay bigadte, aur mera bhay nahi mante, un sabhon ke
viruddh main turant sakshi doonga, senaon ke Yahowa ka yahi vachan hai.

6 Kyonki main Yahowa badalta nahi; isi karan, he Yakub ki santaan tum naash nahi hue.

7 Apne purkhaon ke dinon se tum log meri vidhiyon se hatte aaye ho, or unka palan nahi karte.
Tum meri or phiro, tab main bhi tumhari or phiroonga, senaon ke Yahowa ka yahi vachan hai;
parantu tum poochhte ho, ham kis baat mein phirein?

8 Kya manushya Parmeshwar ko dhokha de sakta hai? Dekho, tum mujh ko dhokha dete ho, aur
taubhi poochhte ho ki ham ne kis baat mein tujhe loota hai? Dashmaansh aur uthane ki
bhenton mein.

9 Tum par bhari shaap pada hai, kyonki tum mujhe lootte ho; varan sari jati aisa karti hai.

10 Sare dashmaansh bhandaar mein le aao ki mere bhavan mein bhojanvastu rahe; aur senaon ka
Yahowa yah kahta hai, ki aisa kar ke mujhe parkho ki main aakaash ke jharokhe tumhare liye
khol kar tumhare oopar aprampaar aasheesh ki varsha karta hoon ki nahi.

11 Main tumhare liye naash karne vale ko aisa ghudkoonga ki vah tumhari bhoomi ki upaj naash na
karega, aur tumhari dakhaltaon ke phal kachche na girenge, senaon ke Yahowa ka yahi vachan
hai.

12 Tab sari jatiyan tum ko dhanya kahengi, kyonki tumhara desh manohar desh hoga, senaon ke
Yahowa ka yahi vachan hai.

13 Yahowa yah kahta hai, tum ne mere viruddh dhithai ki batein kahi hain. Parantu tum poochhte
ho, ham ne tere viruddh mein kya kaha hai?



14 Tum ne kaha hai ki Parmeshwar ki seva karni vyarth hai. Ham ne jo uske bataye hue kamon ko
poora kiya aur senaon ke Yahowa ke dar ke mare shok ka pahirava pahine hue chale hain, is se
kya laabh huaa?

15 Ab se ham abhimani logon ko dhanya kahte hain; kyonki durachari to saphal ban gaye hain,
varan ve Parmeshwar ki pareeksha karne par bhi bach gaye hain.

16 Tab Yahowa ka bhay manne valon ne aapas mein batein ki, aur Yahowa dhyaan dhar kar unki
sunta tha; aur jo Yahowa ka bhay mante aur uske naam ka sammaan karte the, unke smaran ke
nimitt uske samhane ek pustak likhi jati thi.

17 Senaon ka Yahowa yah kahta hai, ki jo din main ne thahraya hai, us din ve log mere varan mere
nij bhaag thahrenge, aur main un se aisi komalta karoonga jaisi koi apne seva karne vale putra
se kare.

18 Tab tum phirkar dharmi aur dusht ka bhed, arthaat jo Parmeshwar ki seva karta hai, aur jo uski
seva nahi karta, un donon ko bhed pahichaan sakoge.

1 Kyonki dekho, vah dhadhakte bhatthe ka sa din aata hai, jab sab abhimani aur sab durachari log
anaaj ki khoonti ban jayenge; aur us aane vale din mein ve aise bhasm ho jayenge ki unka pata
tak na rahega, senaon ke Yahowa ka yahi vachan hai.

2 Parantu tumhare liye jo mere naam ka bhay mante ho, dharm ka soorya uday hoga, aur uski
kirnon ke dwara tum change ho jaoge; aur tum nikal kar pale hue bachhdon ki nai koodoge aur
phandoge.

3 Tab tum dushton ko lataad daloge, arthaat mere us thahraye hue din mein ve tumhare panvon ke
neeche ki raakh ban jayenge, senaon ke Yahowa ka yahi vachan hai.

4 Mere daas Musa ki vyavastha arthaat jo jo vidhi aur niyam main ne sare Israeliyon ke liye usko
horeb mein diye the, un ko smaran rakho.

5 Dekho, Yahowa ke us bade aur bhayanak din ke aane se pahile, main tumhare paas eliyyaah nabi
ko bhejoonga.

6 Aur vah mata pita ke man ko unke putron ki or, aur putron ke man ko unke mata-pita ki or
pherega; aisa na ho ki main aakar prithvi ko satyanaash karun.

